ТЕМА.  «Без тагын хайваннар рәсемлибез» -- хәтергә төшерү һәм күзаллау буенча карга белән төлке рәсемнәрен ясау (набросок).

МАКСАТ.  Сынлы сәнгать әсәрләре белән таныштыру. Анималистик жанр турында мәгълүмат бирү. Хәтергә төшерү һәм күзаллау буенча төлке белән каргадан набросоклар ясау. Хайваннарны рәсемләү күнекмәләрен камилләштерү

ИНТЕГРАЦИЯ. Музыка. «Төлке-төләнтәй» - фольклор. Әдәбият. Мөҗәһит Әхмәтҗановның «Каргалар» шигыре. 

ҖИҺАЗЛАУ. Картиналардан репродукцияләр: И.И.Шишкин «Нарат урманында иртә», В.М.Васнецов «Баһадирлар». Балалар әдәбияты: «Заяц- хваста», И.А.Крылов «Басни», Г.Тукай «Кәҗә белән сарык әкияте», Р.Харис «Лап-лап», Р.Киплинг «Маугли». Артист Равил Шәрәфиев башкаруында Абдулла Алишның «Сертотмас үрдәк» әкиятенең язмасы (өзек тыңлау өчен).  
ДӘРЕС БАРЫШЫ.

1. Оештыру.

2. Актуальләштерү 

а) «Ямьле яз» рәсемнәренә кыска гына анализ (укучылар бирә).

б) Сынлы сәнгать әсәрләре белән таныштыру һәм сынлы сәнгатьтәге жанрларны искә төшерү.

(1-2 укучының эшенә тукталып жанрын ачыклау)  Әйтегез әле укучылар, сезнең бу рәсемнәрегезне нинди жанрга кертеп булыр иде? Ә хәзер искә төшереп китик, без тагын нинди жанрларны беләбез? (Һәр жанрга мисалга берәр картинка күрсәтеп юнәлеш бирү)

Укучылар: натюрморт, портрет, тарихи һәм көнкүреш жанрлары…

Игътибар белән тыңлагыз әле, класска сорау: кайсы рәссамны табигать җырчысы дип йөртәләр һәм ни өчен? 

Укучылар. Иван Иванович Шишкинны, чөнки ул үзенең картиналарында гомере буена табигатьне сурәтли.

Укытучы. Әйе укучылар, Шишкин табигатьне бөтен йөрәге белән яраткан. Аның картиналарыннан урман һавасы бөркелгән кебек. Бервакыт ул үзенең дусты, рәссам Алексей Кондратьевич Савицкийга әйтә: “Әйдә әле миңа кереп чык, мин бер картина язып ташладым”, -- ди. Бу аның “Нарат урманында иртә” дигән картинасы була. 

Укучы. Савицкий картинаны күргәч тынсыз кала: искиткеч матурлык!!! Кеше аягы басмаган урман куелыгында --  нарат урманында иртә. Тынлык һәм тынычлык. Нарат ябалдашлары арасыннан иртәнге кояшның беренче нурлары үтеп керә. Кайчандыр көчле давылда төбе- тамыры белән йолкып ташланган наратларга алмашка яшь агачлар үсә башлаган. Мүк, давылның җимергеч эзләрен капларга теләгәндәй, ауган агач тамырларын тоташтан үзенең яшел хәтфә келәме белән каплап килә.

Урман иңкүлегенә иртәнге томан җәелгән... Әйтерсең бу картина түгел, ә чынбарлык! Томан арасына керсәң – нарат төпләрендә изелеп пешкән каен җиләкләренең хуш исен тоярсың кебек. Каядыр якында гына челтерәп аккан урман чишмәсенә кушылып сайраган 100 төрле урман кошларының сайравын ишетерсең кебек.  Монда урман хуҗалары аюлар гына җитми!

Савицкий, Шишкиннан рөхсәт сорап, кулына пумала ала һәм берникадәр вакыттан картинада уйнап йөрүче бик матур аю балалары һәм янәшәдә аларның аналары барлыкка килә.

Картина бик шәп килеп чыга  һәм аюлар аны тагын да күркәмрәк итә.

3. Яңа материалны аңлату: “Без тагын хайваннар рәсемләргә өйрәнәбез”.

а) Анималистик жанр турында мәгълүмат бирү.

Укытучы. Укучылар, ә бит шундый рәссамнар бар, алар бөтен иҗатларын хайваннар дөньясын сурәтләүгә багышлыйлар. Алар ясаган рәсемнәр һәм картиналарның төп геройлары – кошлар һәм җәнлекләр. Ул рәссамнарны анималистлар дип атыйлар, ә сынлы сәнгатьнең хайваннарны сурәтләү белән бәйле жанрын – анималистик жанр дип атыйлар. Animal – латинчадан тәрҗемә иткәндә животное, ягъни хайван дигәнне аңлата.

Без сезнең белән түбәнрәк класста анималист рәссамнардан Рачев иҗаты белән әзрәк танышкан идек инде (иллюстрацияләрен күрсәтү)

Татар рәссамнарыннан Тавил Хаҗиәхмәтов һәм Фәридә Хәсьяноваларның балалар китапларын бизәгән иллюстрацияләрендә безгә таныш хайваннарның бик кызыклы, әкияти һәм мавыктыргыч образлары сурәтләнгән.

Ә менә рус рәссамы Василий Ватагин чын талантка ия булган анималист рәссам. Ул хайваннарны бик яраткан һәм үзенең бөтен гомерен аларны өйрәнүгә, рәсемләүгә багышлаган. Рәссам аларны төрлечә сурәтләгән: график һәм төсле каләмнәр белән дә, тушь һәм күмер белән дә, шулай ук аларның скульптураларын да иҗат иткән һәм керамик уенчыкларын да ясаган  (ясаган рәсемнәрен күрсәтү).

(Китап күрсәтү.) Бу инглиз язучысы Киплингның “Маугли” дигән повесть- әкияте. Китаптагы бөтен иллюстрацияләр дә анималист рәссам Василий Ватагин тарафыннан ясалган. Укучылар, сез, гомумән укырга дип кулыгызга китап алсагыз, аның авторына гына түгел, ә рәссамы кем икәнлегенә дә игътибар итә торган булыгыз, чөнки ләззәтләнеп китап укыган чакта талантлы рәссам ясаган рәсемнәргә юлыккач -- әсәрдәге геройлар белән тагын да якыннанрак танышкан кебек буласың.

Хайваннарны сурәтләү бик гади эш түгел. Чөнки алар безгә позировать итеп тормыйлар. Анималистларга аларны зур үҗәтлек белән күзәтергә, аларның йөрешләрен, үз- үзләрен тотышларын, характерларын өйрәнергә туры килә.

б) Картина язу җиңел эш түгел.

Укучылар, мин сезгә өй эше биргән идем, кем искә төшерә? 

Укучылар. Каргаларны күзәтергә, өйрәнергә.

Укытучы. Әйе, ә күзәтүебезнең максаты шул – без сезнең белән тагын хайваннарның, дөресрәге карга һәм төлке рәсемнәрен ясарга өйрәнәбез. Авыл урамында төлкеләрне күзәтеп булмаганлыктан мин сезгә өй эшен әзрәк үзгәрттем, төлкеләрне исә без каян күзәтә алабыз? (Җаваплар.) Дөрес, телевизордан күзәтә алабыз һәм рәсемнәрен карый алабыз, ә шәһәрдә булсак – зоопаркка барган булыр идек.

 Ә хәзер теманы язып куябыз: “Без тагын хайваннар рәсемлибез”.

Укучылар, киләсе дәрестә без сезнең белән Иван Андреевич Крыловның “Карга белән төлке” мәсәленә иллюстрация ясаячакбыз, ә бүгенге дәрес шул темага әзерлек булып тора. Бит чын рәссамнар да үзләренең картиналарын бер утыруда гына иҗат итмәгәннәр. Алар картинаны язарга тотынганчы нәрсәләр эшлиләр икән, кем әйтә? 

Укучылар.Набросоклар, эскизлар ясыйлар... Этюдлар язалар, күзәтәләр, уйлыйлар...

Укучы. Бөек рус рәссамы Виктор Михайлович Васнецов үзенең “Баһадирлар” картинасы өстендә 18 елдан артык эшли! Бик күп набросоклар, эскизлар, этюдлар яза, үз күңеле кушканча килеп чыкканчы бик күп эзләнә.

в) Алган күнекмәләрне искә төшерү, куллану.

Укытучы. Ә безнең набросоклар ясаганыбыз бармы? Кайчан? Ниндиләрне?

Укучылар. Некрасовның “Мазай бабай һәм куяннар” әсәренә иллюстрация ясар алдыннан куян рәсемен ясарга өйрәндек, төрле торышыннан набросоклар ясадык... “Казлар- аккошлар” әкияте алдыннан казларны төрлечә рәсемләдек.

Укытучы. Димәк бүген безгә җиңелрәк булачак, чөнки безнең инде кошлар һәм җәнлекләр рәсемләү буенча күнекмәләребез бар.

Әйдәгез, кошларны рәсемләү эзлеклелеген искә төшерик әле, кайсыгыз тактада күрсәтә? (Берәр теләге булган укучы акбур белән тактада ясый.)

Без үрдәк, каз һәм аккошларның характерлы билгеләрен (муен озынлыгы, гәүдә формасы, тәпиләре һ.б.) рәсемдә дөрес итеп биреп бик җайлы гына охшашлыкка ирештек.

г) Рәсемләү эзлеклелеге булган хайваннар турында сөйләшү (характер, форма, пластика) һәм рәсемләү эзлеклелеген аңлату.

Ә хәзер каргалар турында сөйләшик. Аларны бит әле яз хәбәрчеләре дип тә йөртәләр, ни өчен икән? (Укучылар җавап бирәләр.)

Мөслимдә яшәп иҗат итүче Мөҗәһит абыегыз каргалар турында менә ничек матур итеп әйткән!

Укучы.  Каргалар кайта ашыгып, карлар беткәнче эреп.

Аларның да кар суларын каласы килә күреп.

Кайтып җитү шатлыгыннан сөенешеп язларга.

“Кар” да “кар” дип, “бар” да”бар” дип чакыралар базарга.

Әйләнәләр, тулганалар, куаналар каргалар.

Тәртәләрен канат итеп очар кебек арбалар.
Укытучы. Ә каргалар , гомумән халык телендә ниндирәк кошларга керәләр? “Карга кебек каркылдама әле!”, “Карга! Ачык авыз!”, - дигән гыйбарәләрне ишеткәнегез бармы? Моннан чыгып аңа ниндирәк характеристиска бирергә була?

Укучылар. Беркатлы... һ.б.

Укытучы. Укучылар, карга рәсемләүне нәрсәдән башлыйбыз? Игътибар белән күзәттегезме? Карганың иң характерлы билгеләрен әйтегез. 

Укучылар. Томшыгы зур, муены кыска һ.б. (Укытучы тактада бик үк дөрес булмаган вариант ясап күрсәтә: томшыгы зур, муены кыска, ләкин баш белән гәүдә пропорциясе дөрес түгел.) 

Укытучы. Укучылар, ни өчен каргабыз чыпчыкка охшады? 

Укучылар. Гәүдәсенә карата башы зуррак күренә һ.б.

Укытучы. (Тактага алдан кәгазьгә ясалган карга рәсемен элә.) Әйдәгез, тагын бер игътибар белән күзәтик әле, пропорцияләре ничегрәк, ягъни баш үлчәме гәүдә үлчәменә ничә тапкыр сыя? (Укучылар белән карганың гәүдә формасын, пропорцияләрен ачыклау һәм бергәләп дөрес набросок ясауга ирешү)

Укытучы. Укучылар, хәзер әзрәк ял итеп алабыз (физкультминутка). 

Дәресне Азат белән Айсылу дәвам итә. Алар безгә Нәкый Исәнбәтнең “Балалар фольклоры” китабыннан “Кара-каршы әйтешү” такмакларын җырлап күрсәтәләр: 

Төлке, төлке, Төләнтәй,            Агып китсәң нишләрсең?

Төнлә кая барасың?                   Колга белән алырмын.

Кама улы Бикчәнтәй,                 Колгаң да акса нишләрсең?

Әбиемә барамын.                       Суга төшеп алырмын.

Әбиеңдә ниең бар?                    Өстең чыланса нишләрсең?

Мич астында туным бар.            Көнгә җәеп салырмын.

Туның янса нишләрсең?             Агып китсәң нишләрсең?

Суга илтеп салырмын.                Сикереп ярга чыгармын.

Димәк, сүзебез төлке турында дәвам итәчәк. Төлке ниндирәк хайван? Кайда яши? Ул билгеле карга кебек беркатлы түгел, шулаймы? Карагыз әле, такмакта ничек тапкыр итеп җаваплар әйтеп тора... 

Укучылар. (Төлке турында күзаллауларын, фикерләрен әйтәләр.) Мәсәлән: төлке бик хәйләкәр, елгыр, үткен, шуңа күрә дә ул “Хәйлә капчыгы” дигән кушамат алган. Ул бик матур. Урманда яши һ.б.

Укытучы.  Укучылар, ул тагын бер җирдә яши, ләкин бу урман да түгел, кыр да түгел  – мәктәп эчендә генә, китапханәгә кем күп йөри – шул кеше генә белә. ( Җавап: әкиятләр китабында. Төлке хайваннар турындагы әкитләрнең төп герое, бизәге. Ансыз әкиятләр дә кызык булмас иде.) 

Хәзер беренче класста рәсемләгән “Колобок” әкиятенә әйләнеп кайтыйк әле, ул әкияттә йомры күмәчне кем ашый? Ни өчен?

Укучылар. Төлке, чөнки ул йомры күмәчне бик мактый, ялагайлана...

Укытучы. Ә “Сертотмас үрдәк”тәге төлкене хәтерлисезме, тасма телен нинди эшкә җигә ул?

Укучылар. Үрдәкне тәмле теле белән хәйләләп үз оясына алып китә һәм ашый...

Укытучы. Бигрәк тә хәйләкәр шул! Әйдәгез әле, әкияттән кыска гына өзекне – төлкенең үрдәкне алдаган күренешен тыңлап китик. Укучылар, язма артист Равил Шәрәфиев укуында бирелгән (өзек тыңлау).

Инде, укучылар, төлкенең рәсемен ясарга өйрәник, чөнки киләсе дәрестә үзебезнең картинабызны иҗат итәсебез бар. 

Шулай итеп, төлкене телдән тасвирлап китәбез – ул нинди?

Укучылар. Озын койрыклы, тәбәнәгрәк, кызгылт- сары төстә һ.б.(Теләге булган укучы тактада рәсемен ясап карый).

(Укытучы тактада төлке рәсемен ясау эзлеклелеген аңлата.)

4. Укучыларның рәсемләве.

а)  Эш барышын күзәтү, индивидуаль ярдәм.

б)  Уңышлы рәсемнәрне укучылар игътибарына тәкъдим итү.

в)  Бердәй хаталар булса – тактада кабат аңлату.

5. Дәресне йомгаклау һәм өйгә эш бирү.

а) Карга белән төлкенең төрле торыштагы набросокларын ясарга.

б) И.А.Крыловның “Карга белән төлке” мәсәлен укырга.

Файдаланылган әдәбият.  1. В.С.Кузин, Э.И.Кубышкина. Изобразительное искусство в начальной школе. 1-2 классы, часть первая. Москва. 1997.

2.  Л.А.Вагнер. С веком наравне. Москва. 1966.

3.  О.Туберовская. Картиналар янында кунакта. Казан. 1967.

